
Анатацыя. На прыкладзе вершаў паэтычнага зборніка Г. Бураўкіна «Чытаю тайнапіс вачэй», змест якога 
складаюць творы інтымнай лірыкі, даследуецца мастацкая функцыя параўнання, вызначаюцца формы яго 
выражэння, канстатуецца функцыянальная разнастайнасць названага паэтычнага тропа. 

У прызнанага беларускага паэта, перакладчыка, публіцыста і літаратурнага крытыка з пакалення 

«шасцідзясятнікаў» Генадзя Бураўкіна яшчэ на пачатку яго творчага шляху даследчыкамі былі заўважаны разам 
з характэрнымі праявамі грамадзянскасці і адзнакі лірычнасці, пачуццёвасці, стрыманай расчуленасці. На гэта ўказаў 
У. Гніламёдаў у артыкуле «Споведзь пакалення». Згадаўшы адзін з вершаў Г. Бураўкіна, даследчык адзначыў: «Чаму 
яны запомніліся – простыя, крыху наіўныя радкі з верша «Я іду…», якімі адкрывалася першая кніга Г. Бураўкіна 
«Майская просінь», што ўбачыла свет ажно ў 1960-м? Запомніліся перш за ўсё, думаецца, сваёй непрыдуманасцю, 
непасрэднасцю, маладой прагай жыцця, незвычайнай паэтычнай узрушанасцю, здзіўленнем, што выліліся з самога сэрца 
дваццацігадовага хлопца (верш напісаны ў 1956 годзе). Словам, лірычны характар відаць быў адразу. Тут жа, побач, 
былі вершы іншага тэматычнага плана, больш, калі можна так сказаць, сур’ёзныя па гучанню, сацыяльна-грамадзянскія 
па скіраванасці. Але ў той жа час такія ж шчырыя і па-юнацку пранікнёныя. Яны паказалі нам другую грань таго ж 
самага лірычнага характару» [4, с.  90]. У пазнейшай творчасці Г. Бураўкін захавае нязменным падобнае спалучэнне, але 
даследчыкі прызнаюць відавочным факт, што паэт ярка раскрыўся менавіта ў вершах інтымных, напоўненых 

душэўнасцю, задуменнасцю і бязмежным захапленнем жаночым хараством. Гэта засведчыў зборнік Г. Бураўкіна 
«Чытaю тaйнaпic вaчэй», які выйшаў у 2001 годзе. Змест кнігі складаюць 110 вepшaў, нaпicaныx y poзныя гaды. Творы, 
сабраныя ў зборнік, даказваюць, што паэту ўдалося адмыслова перадаць надзвычай унікальны свет перажыванняў, яркі 
і шматфарбны, адначасова светлы і драматычны: «…cycтpэчa з кaxaным, бaгaццe пaчyццяў, пaдкpэcлeнaя бepaжлiвacць 
дa cябpoўкi, гopыч paзлyк – ycё гэтa aдмeтныя pыcы iнтымнaй лipыкi пaэтa» [3]. 

Перадаць складаную гаму чалавечых пачуццяў, раскрыць характар лірычнага героя, які бачыць у каханні 
жыццёвую аснову і жыццесцвярджальныя сілы, паэту дапамагаюць паэтычныя тропы. Прызнана лічыцца, што менавіта 
метафары і параўнанні найбольш удала выконваюць такую задачу, у дадатак яны спрыяюць выяўленню паэтыкі аўтара 
і яго адметнага мастацкага стылю. Тлумачыцца гэта тым, што названыя паэтычныя фігуры ўтрымліваюць у сабе розныя 
кампаненты і ўтвараюць асаблівую форму іх падачы і таму дазваляюць пісьменніку выкарыстоўваць іх у якасці 
выяўленчага сродку для стварэння запамінальнага паэтычнага малюнка. Назіранні за вершамі Г. Бураўкіна з кнігі 
«Чытаю тайнапіс вачэй» дазволілі вызначыць адметнасць мастацкай функцыі параўнання як аднаго з важных сродкаў 
стварэння вобразнасці.  

У паэтычным слоўніку В. Рагойшы даецца наступнае азначэнне тэрміну: «Параўнанне – такое супастаўленне двух 
прадметаў, з’яў або паняццяў, у выніку якога сутнасць аднаго з іх вытлумачваецца праз сутнасць другога. Параўнанне 
дазваляе зрабіць паэтычны малюнак па-мастацку наглядным, дакладным, жывапісным» [6, с.  117]. Там жа аўтарам 
указваюцца некаторыя формы выражэння параўнання, згадваюцца дзве яго разнавіднасці: адмоўнае і разгорнутае 
параўнанне. 

Даследчык рускай літаратуры В. Грахнёў вызначыў, што «ў параўнанні закладзена самая сутнасць вобразнага 
мыслення, яго сінтэзуючы характар у асэнсаванні быцця. Мастацкая думка, падобна параўнанню, заўсёды суадносіць, 
збліжае тое, што падзелена межамі часу і прасторы. Яна стварае карціну адзінага свету, у якім усе прадметы і з’явы 
ахоплены ўсёпранікальнай сувяззю» [5, с.  84]. А. В. Ваганаў справядліва канстатуе, што «кожнаму майстру слова 
ўласціва спецыфічная сістэма параўнанняў і своеасаблівыя спосабы іх прымянення ў тэксце» [2]. 

Па меркаванні навукоўцаў, гэта паэтычная фігура выконвае ў мастацкім творы чатыры характэрныя функцыі: 
«Ацэначна-характарыстычная функцыя звязана з праявай у параўнанні аўтарскай мадальнасці, суб’ектыўна-
пазнавальная функцыя звязана з адлюстраваннем у параўнанні пункту гледжання персанажа, функцыя канкрэтызацыі 

звязаная з апісаннем пры дапамозе параўнанняў псіхалагічных і эмацыйных станаў, рухаў, жэстаў, апісальна-выяўленчая 
функцыя звязана са стварэннем пры дапамозе параўнанняў пейзажных замалёвак і іншых апісанняў» [7, с.  71]. 

На прыкладзе паэтычных тэкстаў Г. Бураўкіна мы паспрабавалі разгледзець, якія з функцый параўнання праявілі 
сябе і аказаліся запатрабаванымі ў мастацкай сістэме інтымнай лірыкі пісьменніка. 

Паколькі інтымная лірыка падразумявае адлюстраванне пачуцця, душэўных парыванняў лірычнага героя ці іншых 
персанажаў, то часцей за ўсё параўнанні ў вершах Г. Бураўкіна выконваюць функцыю канкрэтызацыі, якая дазваляе 
перадаць усе нюансы адчуванняў героя, яго душэўнага стану. Паказальна, што ў вершах няма аднастайнасці ў выяўленні 
пачуццяў, гама перажыванняў выключна багатая: то гэта стан адчаю і болю («А шэпт твой горкі ўсё па сэрцы б’е, / Як 
жураўліны кліч, / Як крык адчаю»), то гэта стан прыўзнятасці, нават своеасаблівай акрыленасці («Я з табою, як вольная 
птушка, / крылаты, захмялелы ад шчасця»). Гэта і пачуццё надзвычайнай усхваляванасці, выкліканае блізкасцю 
дарагога чалавека («Ужо зусім бяссільная, / Звініць / Напятая, / Як песня жаўрукова, / Збліжэння недазволенага ніць...»), 
і адчуванне моманту абсалютнага шчасця («Калі абвал сэрцабіцця / Не ўстане / Стрымаць няўцямнае, / Як сон, / 
Прызнанне») і інш. Згаданыя прыклады сведчаць аб майстэрстве паэта быць чуйным да любых нюансаў стану чалавечай 
душы, асабліва тых, што выкліканы высокім і такім неадназначным пачуццём.  

Г. Бураўкін, як і многія іншыя, чуйны да жаночага хараства, і таму часта ў яго вершах з’яўляюцца згадкі-дэталі 
знешнасці аб’екта кахання ці захаплення. Натуральна, што параўнанне выконвае пры гэтым знакавую функцыю. Вачыма 
лірычнага героя вершаў Г. Бураўкіна бачыцца непасрэднасць і яркасць жаночага аблічча: «I мілая дзяўчына ў моднай 
міні – / Як чарачка крыштальная на сподачку». Праз параўнанні аўтар не толькі фіксуе канкрэтную дэталь аблічча 
каханай («I шаўкавістай пасмай лёну / Каса ляжала на плячы», «Твае блакітныя, як неба, вочы / I белыя, як яблыкі, 
калені. / На круглыя, / Як белыя налівы, / Клаў галаву я на твае калені»), але і перадае свае адносіны да яе: «I бяжыць 
верасовай сцяжынкай, / Топча хмельны асенні мёд / Тая, / Лёгкая, як сняжынка, / Незабыўная, / Як крыгаход».  

У інтымнай лірыцы Г. Бураўкіна важную ролю адыгрываюць пейзажныя дэталі. Гэта натуральна, бо закаханы 
чалавек адчувае навакольны асяродак больш тонка і пранікнёна, таму і сустракаем у вершах апісаннні прыроды ці 
прыродных з’яў. Як правіла, яны нясуць у сабе адбітак настрою лірычнага героя, яго душэўнага стану. Каларытнасць 
пейзажу дапамагае адчуць і ўбачыць менавіта мастацкае параўнанне: «Сад звонка лапатаў пасля дажджу – / Як быццам 
тысяча срабрыстых гномікаў / Саскоквала з галінкі на галінку», «Чаромхавая бель – / Як цёплы снег, / Як незаплямлены 

вясельны вэлюм...», «цяжкія кроплі / Ляцяць свінцовым шротам на пясок / А яблыні абмытыя стаяць, / Нібыта 
маладзіцы пасля лазні» і інш. Згаданыя прыклады ўказваюць на апісальна-выяўленчую функцыю параўнання. 

Праз ацэначныя параўнанні пісьменнік, як правіла, імкнецца выкзаць адносіны да падзеяў і з’яў, якія ён назірае, 
асоб, якія яго асабліва кранаюць. Рэалізацыя ацэначна-характарыстычнай функцыі параўнання адбываецца пры апісанні 
знешнасці асобы ці яе характэрных адзнак. Такія паэтычныя тропы дапамагаюць выявіць уласна-аўтарскія адносіны да 
аб’екта ці суб’екта. Часам праз ацэначныя параўнанні паэтам выказваюцца іранічныя адносіны да самаго сябе: «А быў 
няўклюдны / I дурны як бот», «I я хадзіў, як певень, ганарысты», «Я абакраў вас, як нахабны злодзей» і інш. Але да 
аб’екта кахання ці захаплення аўтар ніколі не выказвае падобнай крытычнасці, наадварот, яго ацэнкі выключна 
ўзвышаныя, захапляльныя: «Прыгажунь не злічыць. / То – нібы сон-трава баравая, / То – як зорка Венера ўначы...», 
«Вунь насустрач ідзе / Асляпляль ная, / Баявая, / Як маланка, / Як выклік нудзе» і інш. 

Найменш выявілася ў вершах інтымнай лірыкі Г. Бураўкіна суб’ектыўна-пазнавальная функцыя, магчыма таму, 
што ў падобных творах не прынята падаваць пэўных аналітычных заключэнняў-вывадаў. Але некалькі выпадкаў 
ужывання параўнання менавіта ў такой функцыі зафіксавана. Гэта вершы роздумна-філасофскага складу, у якіх праз 
параўнанне падаецца пэўная аўтарская пазіцыя ці перакананне: «Зноў прымушае здзіўлена спыніцца / Жаночы цуд, / Як 
гэты свет, / Стары», «Калі няўмольна, / Як прысуд, / Мяне зноў кіне на калені / Жаночай прыгажосці цуд». У такім 
выпадку параўнанне можа быць разгорнутым і, часам, можа ператварацца ў метафарычны выраз. 

Параўнанне ў вершах Г. Бураўкіна часцей за ўсё выражаецца праз звыклую злучнікавую форму (у спалучэнні з як, 
нібыта, быццам) – «Як ветразь, / Касынка белая плыла», «Маленькі птах уздрыгвае ад ветру, / Падскоквае, / Нібыта на 
агні»; часта параўнанне мае форму творнага склону –»Аж крэкча цынік качкаю падсаднаю»; часам часткі параўнання 
злучаюцца інтанацыйнай (бяззлучнікавай) сувяззю – «Месяц – жоўтая лодка – / Плыве між аблокаў». 

Такім чынам, можна зрабіць выснову, што Г. Бураўкін у вершах са зборніка «Чытаю тайнапіс вачэй» рэалізуе 
многія вызначальныя прыкметы параўнання як па форме, так і па іх функцыянальнасці. У выніку назіранняў за інтымнай 
лірыкай паэта можна адзначыць, што функцыі параўнання дастаткова шырокія і шматаспектныя. Можам меркаваць, што 
спалучаючы ў сабе розныя кампаненты, функцыі і спосабы афармлення, параўнанні дазваляюць Г. Бураўкіну 
выкарыстоўваць іх разнастайнасць у якасці вобразнага сродку і для стварэння індывідуальна стылю.  

